
Efni: Viðbrögð við umsögnum sem bárust efnahags- og viðskiptanefnd um frumvarp til laga um 
breytingu á lögum um vexti og verðtryggingu, lögum um Seðlabanka Íslands og lögum um 
neytendalán (erlend lán, varúðarreglur).

Í tilefni af umsögnum laganefndar Lögmannafélags Íslands, Sambands íslenskra sveitarfélaga, 
Samtaka fjármálafyrirtækja, Neytendastofu og Neytendasamtakanna gerir fjármála- og 
efnahagsráðuneytið þær athugasemdir, sem hér fara á eftir.

Ráðuneytið getur ekki fallist á að vafi leiki á um heimildir löggjafans til þess að fela seðlabankanum, 
sem hefur það hlutverk að stuðla að fjármálastöðugleika sbr. 1. mgr. 4. gr. laga nr 36/2001, um 
Seðlabanka Íslands, að setja lánastofnunum reglur á þann hátt sem mælt er fyrir um í 3. gr. 
frumvarpsins. Í greininni er mælt fyrir um þær leiðir sem Seðlabankinn getur valið telji hann þörf á að 
mæta aðstæðum sem eru líklegar til að ógna fjármálastöðugleika. Hann getur kosið í þágu 
fjármálastöðugleika að setja reglur um hámörk, lengd lánstíma og/eða nauðsynlegar tryggingar. 
Ráðuneytið telur það skýrt að reglur samkvæmt ákvæðinu verði ekki settar nema í þágu 
fjármálastöðugleika og við afmörkun þess hugtaks er byggt á ákvæðum laga nr. 66/2014, um 
fjármálastöðugleikaráð. Þá er gert ráð fyrir að reglurnar verði kynntar í fjármálastöðugleikaráði áður 
en þær eru settar.

Í umsögn Sambands íslenskra sveitarfélaga kemur fram að sambandið telji að heimild seðlabankans 
skv. 3. gr. frumvarpsins taki ekki til lána sveitarfélaga tengdum erlendum gjaldmiðlum. Ráðuneytið 
getur ekki fallist á þá skýringu. Lánveitingar tengdar erlendum gjaldmiðlum til þeirra sem eru ekki 
varðir gegn gjaldeyrisáhættu, þ.m.t. sveitarfélaga, geta falið í sér umtalsverða ógn við 
fjármálastöðugleika. Þær heimildir sem seðlabankanum eru fengnar í frumvarpinu eru varúðartæki og 
miða að því að takmarka heildaráhættu í fjármálakerfinu. Það verður ekki séð að unnt sé að 
undanskilja sveitarfélögin komi til þess að slíkar reglur verði settar. Hins vegar getur komið til álita að 
takmarka lánveitingar sveitarfélaganna sérstaklega, óháð þeim heildartakmörkunum sem hér eru 
ræddar, en tillögur að slíkum reglum hafa verið í undirbúningi um þó nokkra hríð eins og fram kemur í 
athugasemdum við frumvarpið.

Samtök fjármálafyrirtækja vísa til umsagnar um fyrra frumvarp (þingskj. 561, 144. löggjafarþing). Það 
er mat ráðuneytisins að það frumvarp sem hér er til umfjöllunar falli betur að sjónarmiðum 
samtakanna, m.ö.o. að fyrri athugasemdir eigi í stórum dráttum ekki við.

Neytendastofa bendir á að rétt sé að leiðrétta hugtakanotkun í 6. gr. frumvarpsins svo vísað sé til 
neytanda en ekki lántaka. Ráðuneytið tekur undir það. Þá telur Neytendastofa rétt að kveðið sé á um 
ítarlegri upplýsingagjöf til neytenda og breytirétt í lögum um neytendalán að vissum skilyrðum 
uppfylltum. Stofnunin leggur til að sett verði sambærilegt ákvæði inn í lög um neytendalán eins og er 
að finna í frumvarpi til laga um fasteignalán til neytenda. Ráðuneytið leggst ekki gegn tillögunni, en 
telur ekki sömu þörf á slíkri heimild vegna neytendalána og vegna fasteignalána til neytenda, enda er 
um mun lægri fjárhæðir að ræða og skemmri lánstíma.

Í tilefni umsagnar Neytendasamtakanna tekur ráðuneytið fram að mistök voru gerð í fyrirsögn 8. gr. og 
leggur ráðuneytið til að fyrirsögn greinarinnar orðist svo: Greiðslumat lána sem tengjast erlendum

gjaldmiðlum. Neytendasamtökin telja að ákvæði 8. gr. frumvarpsins séu matskennd og þörf sé á að 
skýra þau nánar. Í því sambandi vísar ráðuneytið til athugasemda við 8. gr. frumvarpsins, þar sem 
tiltekin eru viðmið við útfærslu matkenndra atriða, og þess að mælt er fyrir um að atriðin verði skýrð 
nánar í reglugerð ráðherra. Þá taka Neytendasamtökin fram í umsögn sinni að rétt sé að veita 
neytendum upplýsingar um sögulega gengisþróun gjaldmiðla áður en neytendalán sem tengist 
erlendum gjaldmiðlum eru tekin. Í e. lið 1. mgr. 63. gr. frumvarps til laga um fasteignalán til neytenda 
(þskj. 519, 383. mál) er gert ráð fyrir að 25. gr. laga um neytendalán, sem fjallar um sérstaka 
upplýsingaskyldu lánveitanda, falli brott. Tillagan byggist á því að með frumvarpi til laga um 
fasteignalán er lagt til að gildissvið neytendalánalaga verði þrengt og um veitingu fasteignalána gildi 
lög um veitingu fasteignalána til neytenda. Sérstök upplýsingaskylda 25. gr. neytendalánalaga var 
hugsuð vegna fasteignalána og sambærilegt ákvæði er að finna í 14. gr. frumvarps til laga um 
fasteignlán til neytenda. Ráðuneytið telur ekki sömu þörf á slíkri heimild vegna neytendalána og vegna 
fasteignalána til neytenda, enda er um mun lægri fjárhæðir að ræða og skemmri lánstíma. Enn fremur 
gera Neytendasamtökin þá tillögu að ætíð verði heimilt greiða upp lán tengd erlendum gjaldmiðlum án 
uppgreiðslugjalds. Ráðuneytið getur ekki tekið undir tillöguna og telur að það fari best á því að 
lánveitandi og neytandi geti samið um þann þátt.

